“Укытучы - бөек исем ул...”

(Сыйныфтан тыш чара)

Илһамия ШӘРӘФИЕВА,
Казан шәһәре Вахитов районының 12 нче мәктәбенең татар теле укытучысы

Максат: 
- укучыларның фикерләү сәләтләрен һәм сәнгатьле сөйләмнәрен үстерү; 

- яшь буынга укытучының туган илне, туган телне, ата-аналарны яратыра өйрәткән хөрмәткә лаек алыштыргысыз олы зат булуын аңлатып, балада укытучы һөнәренә мәхәбәт тәрбияләү.
Чараның барышы.

Укытучы: Бүгенге сыйныфтан тыш дәресебез безнең һәрберебез өчен якын, кадерле булган укытучыларга багышлана. “Укытучы - һәрбер кешенең күңелендә кояш яктырта алучы бөек зат ул”.
Кем соң ул укытучы?

Укучылар: Укытучы – иң беренче чиратта, иҗат кешесе ул. Чөнки, аның үткәргән һәрбер дәресе бер-берсенә ошамаган, бер-берсен кабатламаган була. Аның һәр фәне серле бер дөньяга тиң. Балаларга үтемле, аңлаешлы, шул ук вакытта кызыклы да итеп дәрес бирү өчен, укытучылар бик күп көч куя. 

Укытучы: Укытучылар белән укучыларны нәрсә бәйли соң?

Укучылар: Әлбәттә, мәктәп. Мәктәп - ул һәр укучы һәм укытучы өчен икенче йорт булып тора. Бу мәктәптә бар нәрсә дә бергә үрелгән. Балачак һәм үсмер чор, хыял һәм чынбарлык, гыйлем һәм сәнгать. Мәктәп үзенчә яши.Аның, укычылар тарафыннан тудырылган хыял дөньясы да, үзенә генә хас кануннары да бар. Ләкин беренче сыйныфка килгән укучылар өчен бу могҗизалы өй мәктәпне бетергәч тә, якын һәм кадерле булып кала бирә.

Укытучы: Мәктәптә ничә төп фигуралар бар?

Укучылар: Мәктәптә ике үзәк фигура бар:укучы һәм укытучы. Укучылар һәм укытучыларның йөзләрендә һәрвакыт яктылык, белемгә омтылыш, яңа туган көнгә ак хыяллар.

Мәктәп кайдан башлана соң?

Мәктәп кайдан башлана?
Дәрескә чакыручы кыңгыраудан,

Мәгаллимнең якты карашыннан

Тылсымлы һәм серле әлифбадан.

Беренче хәрефләр, сүзләрне –

Укыйбыз укытучы белән бергә,

Көндәлектә алган билгеләрдә 

Сөендерә безне – һәркемне дә.

Бәхетле киләчәк башлана

Мәктәпнең беренче көненнән.

Тугры дус, яхшы юлдашны да,

Табабыз зур мәктәп иленнән.

Укытучы: Укытучы булып нинди кеше эшли ала?

Укучылар: Укытучы булып эшләү – ул зур мәртәбә. Балаларны үзенеке кебек якын итеп яратучы кеше генә мөгаллим була ала. Бары укытучы гына бала күңеленә изгелек орлыклары салып, аның шытып чыгып, уңыш бирүенә ирешә ала торган олы кеше.
Укытучы: Әйе, бары тик бала җанлы кеше генә укытучы була ала. Укытучы – ул укучылары өчен алны – ялны белми, төн йокыларын калдырып, яңалык артыннан баручы кеше. Аның һәр дәресе үзенчәлекле, мавыктыргыч булырга тиеш. Шул очракта гына ул - җәмгыятькә кирәкле шәхес тәрбияли алачак. Шәхес буларак формалашкан кешенең бүгенге җәмгыятьтә тоткан урынына, холык- фигыленә, уйлау сәләтенә беренче орлыклар балачакта- мәктәптә салына. Укучылар әйдәгез эле, алдагы биремне карап үтик. Слайдларда күрсәтелгән мәкальләрне дәвам итеп карагыз әле. 
Слайдтагы мәкальләр.

Авызындагы тешенә бакма, кулыннан килер эшенә бак.

Авыр эшкә беләк бар, кыю эшкә йөрәк бар.

Агач - җимеше белән, кеше - эше белән.
Эше барның ашы бар.
Эшлегә сәгать җитми, эшсезгә сәгать үтми.
Эшләгәнең кеше өчен булса - өйрәнгәнең үзең өчен.
Эшчәнгә эш язган.
Эшчән әмәлен табар, ялкау сәбәбен табар.
Укытучы: Булдырдыгыз, афәрин, укучылар. Алга таба киттек. Слайдта бирелгән сүзләрне кулланып, укытучы һөнәре турында кечкенә инша языгыз. Сүзләр: олы, тәрбияле, җәмгыять, балалар, мәктәп, тәртип, дәрес, тәнәфес, кыңгырау, исәнме.

(Укучылар үзләренең иншаларын укый.)
Укытучы: тагын бер иҗади бирем сезгә укучылар. Уку әсбапларын гына кулланып, 5-6 сүзлек кроссворд төзегез. Һәр сүзнең дә соравы һәм шул сорауга җавабы булырга тиеш.

(Укучыларның кроссвордлары тыңланыла.)
Укытучы: Укучылар, бүгенге сыйныфтан тыш чарабыз ахырына якынлашты. Дәрестә актив катнашуыгыз өчен зур рәхмәт. Укытучының күңел матурлыгын күреп, аның һәрбер дәресеннән үзегез өчен кызыклы мәгълүмат алып, мөгаллим салган орлыкларны корытмыйча, белем алырга омтылып, җәмгыятебезгә кирәкле шәхесләр булып үсегез.
